
lut, ja ossku; gæi gaskast maida Dionysius, areopagitalaš olmuš læi, ja muttom nisson, gæn nabma Damaris læi, ja ærrasak daiguim.



18. Kapittal.




1 Mutto dastmaŋŋel de vulgi Paulus Athenast, ja Korinthiai manai.

2 Ja go judalaš olbma son gavnai, gæn nabma læi Akvilas, Pontusi rieǥadam, ja gutte æsk boattam læi Italiast, ja Prisilla su akka, — dastgo Klaudius goččom læi buok Judalaǯaid Romast erit vuolgget — de sodnu lusa son manai,

3 ja go oft duogjarvirgge sodnust læi, de son sodnu lut oroi, ja duoje daǥai, dastgo goatteloavddagid goarrom olbmuk soi læiga.

4 Mutto juokke sabbat son synagogast sarnedi, ja Judalaǯaid ja Grekalaǯaid jaketatti.

5 Mutto go sikke Silas ja Timotheus Masedoniast bođiga, de viggatuvui Paulus vuoiŋast Jesus Kristusen Judalaǯaidi duođaštet.

6 Mutto go vuosstai si ječaidæsek bigje, ja bilkedegje, de biftasides son savdnjali, ja sigjidi celki: bottusek din varak oividædek bagjeli, mon butes læm: de dastmaŋas bakkeni lusa mon manam.

7 Ja son dast erit vulgi, ja manai muttom olbma vieso sisa, gæn nabma læi Justus, gutte Ibmel balvvali, ja gæn viesso synagogi laǥamuš læi.

8 Mutto Krispus, synagoga oaivveolmai, hærra ala oskoi obba daloines; ja ædnag Korinthialaǯak, guđek guldalæmen legje, ossku ja gastašuvvujegje.

